
Na osnovu člana 126. Pravila Sarajevske berze – burze, Uprava na sjednici održanoj 29. 12. 2022. 

godine, donijela je  

 

Pravilnik o hibridnim načinima  
trgovine na SASE 

I – UVODNE ODREDBE 
 

Član 1. 
(Obuhvat Pravilnika) 

(1) Ovim Pravilnikom se uređuje način, postupak i uslovi organizovanja hibridnih načina trgovine 

(hibridnih aukcija) na Sarajevskoj berzi – burzi. 

(2) Pod terminom hibridnih načina trgovine se podrazumijevaju svi načini trgovine koji se organizuju 

za posebne grupe emitenata i/ili investitora, kod kojih se način unosa naloga i način formiranja cijena 

razlikuje od redovne berzanske trgovine. 

(3) Hibridni načini trgovine na koje se ovaj Pravilnik odnosi su: 

    1. Vanredne aukcije 

    2. Javne ponude 

    3. Aukcije za dionice Berze i profesionalnih posrednika 

 

 
Član 2. 

(Podnošenje zahtjeva) 
(1) Postupak zakazivanja hibridnog način trgovine započinje zahtjevom podnesenim na posebnom 

obrascu (Obrazac za hibridne načine trgovine) 

(2) Zahtjevu se prilaže slijedeća dokumentacija: 

a) Kod vanrednih aukcija: 

 - Kopija naloga klijenta za kupovinu ili prodaju vrijednosnih papira 

b) Kod javnih ponuda: 

- Odluka o emisiji, sa sadržajem koji je propisan zakonima i pravilnicima Komisije za 

vrijednosne papire FBiH (u daljem tekstu: Komisija) - štampana i elektronska forma; 

- Odobrenje Komisije za obavljanje javne emisije putem Berze; 

- Prospekt vrijednosnih papira, sa sadržajem koji je određen zakonima i pravilnicima Komisije – 

u štampanoj i elektronskoj formi. Prospekt treba biti dostavljen na jednom od službenih 

jezika u FBiH, te dodatno i na engleskom jeziku ukoliko emitent ima više od 100 dioničara. 

- Tekst javnog poziva za upis i uplatu vrijednosnih papira, u elektronskoj formi 

 

c) Kod aukcija za dionice Berze ili profesionalnih posrednika 

- Ukoliko klijent namjerava sticanje / dostizanje kvalificiranog udjela u Berzi ili 

profesionalnom posredniku, član Berze Berzi dostavlja dozvolu koju je klijent dobio za 

sticanje / dostizanje kvalificiranog udjela, izdatu od strane Komisije za vrijednosne papire 

FBiH. 

- Ukoliko klijent namjerava sticanje dionica Berze ili profesionalnog posrednika koje nije 

kvalificirano, ili kojim neće dostići kvalificirani udjel, član Berze Berzi prilikom zakazivanja 

aukcije dostavlja dokaz da je klijent obavijestio Komisiju o svojoj namjeri, kao i odgovor 

Komisije na ovo obavještenje kojim Komisija klijenta obavještava o rezultatima provjere 

kupca u skladu sa Pravilnikom o posredovanju u poslovima sa vrijednosnim papirima. Ako se 

dokaz ne dostavi prilikom zakazivanja aukcije, član je dužan ovu dokumentaciju dostaviti 

Berzi najkasnije na dan održavanja aukcije, do 12:00; u protivnom, aukcija se otkazuje i 

primjenjuju se odredbe koje regulišu otkazivanje zakazane hibridne trgovine. 

- Ukoliko klijent namjerava smanjiti kvalifikovani udjel u Berzi ili profesionalnom posredniku, 

član Berze je dužan Berzi dostaviti dokaz da je klijent o svojoj namjeri obavijestio Komisiju u 

skladu sa članom 76.a, stav (2) Zakona o tržištu vrijednosnih papira. 

(3) Zahtjevu se prilaže i potvrda o uplaćenoj naknadi za organizovanje aukcije, shodno Cjenovniku 

Berze. 

 

Član 3. 
(Ko može podnijeti zahtjev za hibridni način trgovine) 

(1) Zahtjev za organizovanje vanredne aukcije može podnijeti 

a) Federacija BiH/Kanton (posredstvom Agencije za privatizaciju u FBiH/Kantonalne Agencije 

za privatizaciju), za prodaju vrijednosnih papira u vlasništvu Federacije/Kantona. 

b) Domaći i strani investicioni fondovi, za kupovinu ili prodaju vrijednosnih papira iz svog 

portfolija / za svoj portfolio 

c) Druga pravna i fizička lica, ukoliko je predmet kupovine / prodaje minimalno 5% 

predmetne serije vrijednosnih papira 

(2) Zahtjev za organizovanje javne ponude putem Berze može podnijeti privredno društvo nakon 

dobijanja odobrenja za emisiju putem Berze od strane Komisije za vrijednosne papire FBiH, putem 

člana Berze. 

(3) Zahtjev za organizovanje aukcije za dionice Berze ili profesionalnih posrednika mogu podnijeti sva 

pravna i fizička lica kojima je ova kupovina ili prodaja dozvoljena u skladu sa Zakonom o tržištu 

vrijednosnih papira te pravilnicima Komisije za vrijednosne papire FBiH. 

 

Član 4. 
(Prvobitni nalog i kontranalozi) 

(1) Za potrebe ovog Pravilnika, izraz „prvobitni nalog“ označava nalog klijenta na osnovu čijeg 

zahtjeva je došlo do zakazivanja hibridnog načina trgovine, dok se „kontranalog“ odnosi na sve 

ostale, suprotne naloge. To znači da ako je prvobitni nalog nalog za kupovinu, pod kontranalozima se 

podrazumijevaju prodajni nalozi, dok je u slučaju da je prvobitni nalog prodajni nalog situacija 

obrnuta. 

(2) Na svakoj zakazanoj hibridnoj vrsti trgovine moguće je postojanje samo jednog prvobitnog naloga, 

dok broj kontranaloga nije ograničen. 

II – VANREDNE AUKCIJE 
 

Član 5. 
(Metode i opcije kod vanrednih aukcija) 

(1) Moguće je zakazati kupovnu ili prodajnu vanrednu aukciju. 

(2) Kod kupovnih i prodajnih vanrednih aukcija moguće je korištenje metoda M1 ili M2, sa vidljivim ili 

nevidljivim kontranalozima u fazi unosa naloga. 

(3) Metoda M1 je aukcija po jedinstvenoj cijeni, u skladu sa odredbama Pravila koji regulišu 

ravnotežnu cijenu. Kod ove vrste aukcije nije dozvoljena upotreba posebnih uslova izvršenja. 

(4) Metoda M2 je aukcija po višestrukim cijenama kod koje se transakcije realizuju po principu 

cjenovne diskriminacije kao kod kontinuirane, MFTS trgovine. Kod ove metode, obavezna je upotreba 

posebnog uslova izvršenja „Sve ili ništa“ kod prvobitnog naloga. 

(5) Vidljivost naloga u fazi unosa naloga označava da li će nalozi biti vidljivi ostalim učesnicima na 

tržištu u toku trajanja perioda predviđenog za unos naloga. Ukoliko se izabere opcija „nevidljivi 

nalozi“, članovi Berze u fazi unosa naloga vide samo sopstvene naloge; nalozi postaju vidljivi svim 

učesnicima sa završetkom faze unosa naloga. 

Član 6. 
(Zakazivanje vanredne aukcije) 

(1) Nakon prijema zahtjeva, Berza donosi odluku o datumu održavanja vanredne aukcije, uzimajući u 

obzir datum naveden u zahtjevu kada je to moguće. 

(2) Između datuma zakazivanja i datuma realizacije vanredne aukcije mora biti minimalno pet (5) 

radnih dana.. 

(3) Berza o terminu vanredne aukcije obavještava podnosioca zahtjeva, ostale članove Berze, 

Komisiju za vrijednosne papire, Registar vrijednosnih papira te medije i javnost. Obavijest također 

sadrži podatke o privremenom simbolu koji će se koristiti kod vanredne aukcije. 

 

Član 7. 
(Tok vanredne aukcije) 

(1) Vanredna aukcija se sastoji iz tri faze: 

- Faza unosa naloga: 09:00 – 11:10 

- Unos kontranaloga: 09:00 – 11:00 

- Unos prvobitnog naloga: 11:00 – 11:10 

- Faza nadmetanja: 11:10 – 12:0x (x=0..300 sekundi) 

- Zaključivanje transakcija: 12:0x (x=0..300 sekundi) 

(2) U fazi unosa naloga dozvoljen je unos, izmjena i povlačenje kontranaloga, u skladu sa 

instrukacijama klijenta. Kod prvobitnog naloga, nakon unosa nisu dozvoljene bilo kakve promjene. 

(3) U fazi nadmetanja, jedina dozvoljena promjena kod kontranaloga se odnosi na cijenu iz naloga 

(ukoliko se radi o nalogu sa diskrecijom). Unos novih i povlačenje postojećih naloga nije dozvoljeno 

bez obzira na vrstu naloga. Kod prvobitnog naloga nisu dozvoljene bilo kakve izmjene. 

(4) U fazi zaključivanja transakcija nije dozvoljen unos, povlačenje ili izmjena naloga. 

 

Član 8. 
(Nalozi klijenta) 

(1) Za kontranaloge važe slijedeća ograničenja: 

 - Cjenovno ograničenje: limitirani nalog ili limitirani nalog sa diskrecijom 

 - Vremensko ograničenje: nalog mora biti validan na dan aukcije 

 - Količina: manja ili jednaka količini iz prvobitnog naloga 

 - Posebni uslovi prikaza i izvršenja: nisu dozvoljeni 

 

(2) Za prvobitni nalog važe slijedeća ograničenja: 

- Cjenovno ograničenje: limitirani nalog, cijena u skladu sa zahtjevom za organizovanje 

vanredne aukcije 

- Vremensko ograničenje: nalog mora biti validan na dan aukcije 

 - Količina: u skladu sa zahtjevom za organizovanje vanredne aukcije 

- Posebni uslovi prikaza i izvršenja: Kod M1 nije dozvoljeno korištenje; kod M2 je obavezno 

korištenje opcije „Sve ili ništa“. 

 

Član 9. 
(Zaključivanje transakcija) 

(1) Zavisno od odabrane metode formiranja cijene, cijena/e transakcije/a se određuju na slijedeći 

način: 

- M1 (jedinstvena cijena): određuju se u skladu sa odredbama Pravila koji regulišu ravnotežnu 

cijenu 

- M2 (višestruke cijene): transakcije se zaključuju po cijenama kontranaloga koji su uzeti u 

obzir kod zaključivanja transakcija. 

III – JAVNE PONUDE 
 

Član 10. 
Putem Berze mogu se prodavati vrijednosni papiri putem javne ponude u skladu sa zakonima, 

podzakonskim aktima i pod uslovima određenim ovim Pravilnikom. 

 

Član 11. 
(1) Profesionalni posrednici – članovi Berze predstavljaju mjesta na kojima se vrši upis vrijednosnih 

papira u toku javnih ponuda putem Berze. 

(2) Javna ponuda vrijednosnih papira putem Berze se vrši na osnovu izdatog prodajnog naloga koji se 

unosi u BTS. Upis vrijednosnih papira vrši se putem izdatih kupovnih naloga od strane klijenata svih 

članova Berze. 

(3) Kupovni nalozi su obavezujući, osim u slučaju prekida javne ponude u kojem slučaju se 

primjenjuju odredbe zakona i podzakonskih akata. 

 

Član 12. 
(Zakazivanje javne ponude) 

(1) Nakon prijema i pregleda zahtjeva i dokumentacije, Berza obavještava članove, Komisiju, Registar 

i javnost o organizovanju javne ponude za predmetnog emitenta kao i o novoformiranom, 

privremenom simbolu vrijednosnog papira koji će se koristiti u toku upisa. 

(2) U obavještenju se navodi početak, kraj i trajanje javne ponude, koje može biti minimalno jedan 

(1), a maksimalno 30 dana. U slučaju da je trajanje javne ponude jedan dan, za potrebe ovog 

Pravilnika oznake „Prvi dan upisa“ i „Zadnji dan upisa“ označavaju isti dan. 

(3) Na web-stranici Berze objavljuje se javni poziv za upis i uplatu vrijednosnih papira. 

 

Član 13. 
Metode javnih ponuda 

(1) Metode javnih ponuda putem Berze su: 

- Metoda preovlađujuće cijene 

- Metoda višestrukih cijena 

 

IIIa – Metoda preovlađujuće cijene 
 

Član 14. 
Prodajni nalog 

(1) Prvog dana koji je Odlukom emitenta o emisiji označen kao početak upisa, profesionalni posrednik 

koji zastupa emitenta unosi prodajni nalog u BTS najkasnije do 09:30. 

(2) Prodajni nalog, pored količine koja je definisana Odlukom o emisiji mora zadovoljavati slijedeće 

uslove: 

- Cjenovno ograničenje: isključivo limitirani nalog; limit je cijena koje je definisana odlukom o 

emisiji 

- Ograničenje vremenske validnosti naloga: isključivo otvoreni nalog 

- Dodatni uslovi prikaza i izvršenja: nisu dozvoljeni 

- Posebni uslovi izvršenja: nisu dozvoljeni 

(3) Povlačenje jednom unesenog prodajnog naloga dozvoljeno je samo u slučaju prekida javne 

ponude na osnovu odluke emitenta. U tom slučaju se smatra da je javna ponuda otkazana i 

primjenjuju se odredbe člana koji reguliše otkazivanje hibridnog načina trgovine. 

Član 15. 

(Kupovni nalozi) 
(1) Unos kupovnih naloga moguć je svakog radnog dana u toku trajanja upisa, u periodu od 09:00 – 

13:25, osim prvog dana upisa, kada je unos kupovnih naloga dozvoljen tek nakon unosa prodajnog 

naloga. U slučaju da upis traje jedan dan, unos kupovnih naloga moguć je od 09:30 – 13:25. 

(2) Kupovni nalog mora zadovoljavati slijedeće uslove: 

- Količina vrijednosnih papira: ne može biti veća od količine u prodajnom nalogu; 

- Cjenovno ograničenje: dozvoljeni su limitirani nalozi i limitirani nalozi sa diskrecijom čija je 

cijena veća ili jednaka cijeni iz prodajnog naloga; 

- Ograničenje vremenske validnosti naloga: nalog treba biti validan u toku cijelog trajanja upisa 

kao i na dan same aukcije; 

- Dodatni uslovi prikaza i izvršenja: nisu dozvoljeni; 

- Posebni uslovi izvršenja: nisu nisu dozvoljeni. 

 

Član 16. 
(Zaključivanje transakcija) 

(1) U toku trajanja upisa, nalozi u BTS-u se ne povezuju u transakcije. 

(2) Zadnjeg dana upisa unos kupovnih naloga moguć je do 13:25, nakon čega nastupa period 

otvaranja tržišta. U roku od 300 sekundi (5 minuta), BTS na osnovu metode slučajnog broja zatvara 

tržište za unos novih naloga i određuje cijenu po kojoj će sve transakcije biti zaključene. Unos novih 

kupovnih naloga u ovom periodu je dozvoljen, ali se zbog neizvjesnosti samog trenutka zatvaranja 

tržišta ne može garantovati da će nalog biti uzet u obzir prilkom zaključivanja transakcija.  

(3) Cijena po kojoj se sve transakcije zaključuju izračunava se u skladu sa članom Pravila Berze kojim 

se definiše ravnotežna cijena. 

 

IIIb – Metoda višestrukih cijena 
 

Član 17. 
(Kupovni nalozi) 

(1) Kod ove metode, početak upisa označen je Odlukom emitenta o emisiji. Unos kupovnih naloga 

moguće je svakog radnog dana u toku trajanja upisa u periodu od 09:00 – 13:25, osim zadnjeg dana 

upisa, kada je unos kupovnih naloga moguć do 13:20. U slučaju da upis traje jedan dan, unos 

kupovnih naloga moguć je od 09:00 – 13:20. 

(2) Kupovni nalog mora zadovoljavati slijedeće uslove: 

- Količina vrijednosnih papira: ne može biti veća od količine u prodajnom nalogu 

- Cjenovno ograničenje: dozvoljeni su limitirani nalozi i limitirani nalozi sa diskrecijom čija je 

cijena veća ili jednaka cijeni iz prodajnog naloga 

- Ograničenje vremenske validnosti naloga: nalog treba biti validan u toku cijelog trajanja upisa 

kao i na dan same aukcije 

- Dodatni uslovi prikaza i izvršenja: nisu dozvoljeni. 

- Posebni uslovi izvršenja: nisu nisu dozvoljeni. 

 

Član 18. 
(Prodajni nalog) 

(1) Zadnjeg dana koji je Odlukom emitenta o emisiji označen kao kraj upisa, član Berze koji zastupa 

emitenta unosi prodajni nalog u BTS, u periodu od 13:20 – 13:25. 

(2) Prodajni nalog, pored količine koja je definisana Odlukom o emisiji, mora zadovoljavati slijedeće 

uslove: 

- Cjenovno ograničenje: isključivo limitirani nalog; limit je cijena koje je definisana odlukom o 

emisiji 

- Ograničenje vremenske validnosti naloga: isključivo otvoreni nalog 

- Dodatni uslovi prikaza i izvršenja: nisu dozvoljeni 

- Posebni uslovi izvršenja: nisu dozvoljeni 

 

(3) Ukoliko se prodajni nalog u predviđenom periodu ne unese, smatrat će se da je javna ponuda 

otkazana. Shodno tome, primjenjuju se odredbe člana koji reguliše otkazivanje hibridnog načina 

trgovine. 

 

Član 19. 
(Zaključivanje transakcija) 

(1) Nakon unosa prodajnog naloga, BTS isti automatski povezuju sa postojećim kupovnim nalozima 

koji se nalaze u sistemu. 

(2) Transakcije se zaključuju po cijenama iz kupovnih naloga shodno redoslijedu iz knjige naloga. 

 

IV – AUKCIJE ZA DIONICE BERZE I PROFESIONALNIH POSREDNIKA 
 

Član 20. 
(Zakazivanje aukcije) 

(1) Nakon primljenog zahtjeva, Berza donosi odluku o datumu održavanja aukcije, najkasnije slijedeći 

radni dan od dobijanja zahtjeva, pri čemu datum aukcije može biti najranije 45 dana od datuma 

prijema zahtjeva. 

(2) Berza obavještava podnosioca zahtjeva o datumu aukcije te o privremenom simbolu koji će se 

koristiti u toku aukcije. 

(3) Berza također obavještava ostale članove Berze, Komisiju za vrijednosne papire, Registar 

vrijednosnih papira te javnost i medije o terminu i detaljima aukcije (količina, cijena, podatke o 

klijentu na osnovu čijeg zahtjeva se zakazuje aukcija, privremeni simbol). 

 

Član 21. 
(Unos naloga) 

(1) Kontranalozi se u BTS mogu unositi, mijenjati i povlačiti svaki radni dan počevši od prvog radnog 

dana nakon slanja obavijesti iz prethodnog člana pa do dana pred samu aukciju u terminu od 09:00 – 

13:30. Na dan same aukcije, unos kontranaloga je moguć od 09:00 – 12:00 

(2) Kontranalozi moraju ispunjavati slijedeće uslove: 

- Cjenovno ograničenje: limitirani nalog ili limitirani nalog sa diskrecijom 

- Količina: dozvoljeni su nalozi koji glase na cjelokupnu količinu iz prvobitnog naloga ili količine 

koje su manje od ove količine 

- Nalozi se posebnim uslovima prikaza i izvršenja, te nalozi sa posebnim uslovima izvršenja nisu 

dozvoljeni.  

(3) U 12:00 na dan aukcije nastupa period nadmetanja. Od tog momenta, nije dozvoljen unos novih ili 

povlačenje već unesenih naloga, nego isključivo nadmetanje cijenom kod limitiranih naloga sa 

diskrecijom.  

(4) Nakon perioda nadmetanja, koji se završava u 12:30, nisu dozvoljene nikakve izmjene na 

kontranalozima. 

(5) U periodu od 12:30 – 13:00 unosi se prvobitni nalog, koji pored obaveznih elemenata – simbol, 

cijena (isključivo limitirani nalog), količina, tip i broj računa – može sadržavati i poseban uslov 

izvršenja „sve ili ništa“, ukoliko klijent želi da kupi / proda isključivo cjelokupnu količinu, bez obzira na 

broj kontranaloga, i ukoliko je prilikom zakazivanja aukcije ova opcija izabrana. 

 

Član 22. 
(Zaključivanje transakcija) 



7 

 

(1) U 13:00, BTS pristupa zaključivanju transakcija: 

- U slučaju da prvobitni nalog ima opciju „sve ili ništa“: ukoliko je kumulativna količina na 

kontrastrani koja ispunjava uslove iz prvobitnog naloga veća ili jednaka količini iz prvobitnog 

naloga, transakcije se zaključuju. 

- U slučaju da prvobitni nalog nema opciju „sve ili ništa“: transakcije se zaključuju ukoliko 

postoje kontranalozi kod kojih je cijena veća ili jednaka cijeni prvobitnog naloga. 

(2) Cijena/e transakcije/a određuju se na način da prvobitni nalog vrši cjenovnu diskriminaciju nad 

kontranalozima, t.j. prilikom  zaključivanja transakcija prvobitni nalog dobija povoljniju cijenu. U 

slučaju da je prvobitni nalog kupovni nalog, cijena/e transakcije/e su cijene prodajnih naloga koje su 

manje ili jednake cijeni kupovnog naloga. U slučaju da je prvobitni nalog prodajni nalog, cijena/e 

transakcija/e su cijene kupovnih naloga koje su veće ili jednake cijeni prodajnog naloga. U oba 

slučaja, redoslijed izvršenja kontranaloga vrši se u skladu sa odredbama Pravila. 

 

 

V – PRELAZNE I ZAVRŠNE ODREDBE 

 

Član 23. 
(Aktivnosti nakon trgovine) 

(1) Berza nakon završetka hibridne trgovine dostavlja izvještaje o zaključenim transakcijama svim 

članovima Berze koji su učestvovali u trgovanju, njihovim bankama depozitarima te Registru 

vrijednosnih papira. 

(2) Rezultati hibridne trgovine se objavljuju u okviru redovnih dnevnih izvještaja o trgovanju, kao i u 

posebno označenom segmentu kursne liste. 

 

Član 24 . 
(Otkazivanje hibridnog načina trgovine) 

(1) Otkazivanje zakazanih hibridnih načina trgovine nije dozvoljeno, osim kod javnih ponuda, na 

osnovu odluke emitenta, a u skladu sa propisima koji regulišu oblast emisije vrijednosnih papira. 

(2) Neunošenje prvobitnog naloga kod vanrednih aukcija u predviđenom periodu će se tretirati kao 

pokušaj manipulacije tržišta od strane člana Berze i rezultirat će sankcionisanjem istog od nadležnih 

organa Berze. 

(3) Naknadne izmjene zakazane hibridne trgovine nisu moguće. 

 

Član 25. 
(Cijene kod hibridnih načina trgovine) 

(1) Cijene po kojima se unose nalozi i zaključuju transakcije kod hibridnih načina trgovine ne podliježu 

ograničenjima iz dinamičkih ili statičkih limita definisanih za redovnu trgovinu. 

(2) Cijene utvrđene na svim hibridnim načinima trgovine ne predstavljaju službeni jedinstveni kurs 

određenog vrijednosnog papira niti ulaze u izračun službenog jedinstvenog kursa tog vrijednosnog 

papira. 

 

 
Član 26. 

(Primjena Pravila i drugih akata) 
(1) Za sve što nije definisano ovim Pravilnikom primjenjuju se odgovarajuće odredbe Pravila Berze, 

zakona i drugih propisa Komisije za vrijednosne papire kojima se uređuje emisija i promet 

vrijednosnih papira. 

(2) U slučaju potrebe tumačenja određenih odredbi ovog Pravilnika, mjerodavno je tumačenje 

Uprave Sarajevske berze - burze. 

Član 27. 

(Stupanje na snagu) 
(1) Ovaj Pravilnik stupa na snagu 15 dana nakon dobijanja saglasnosti od Komisije za vrijednosne 

papire FBiH. 

(2) Stupanjem na snagu ovog Pravilnika prestaje primjena Pravilnika o javnim ponudama putem 

Sarajevske berze – buze br. 1-30/08 od 23. 06. 2008. godine sa izmjenama i dopunama istog,  te 

Pravilnika o aukcijama za dionice Berze i profesionalnih posrednika br. 1-98/14 od 19. 02. 2014. 

godine sa izmjenama i dopunama istog. 

 

Broj: 02 – 114 /22 

U Sarajevu, 29. 12. 2022. godine 

 

Dr Tarik Kurbegović 

Direktor 

 

 

 

Ovaj Pravilnik odobren je Rješenjem Komisije za vrijednosne papire Federacije BiH br. 04/3-19-16/23 

od 16. 02. 2023. godine i isti stupa na snagu 03. 03. 2023. godine. 


